
Mit́ṭen Koṛa Gidrạ
Mit́ṭen koṛa gidrại tahẽkana. Uni do gidrạ umere tahẽkanrege
eṅgat́tet́  doe  goć  bạgi  akadea.  Ona  iạte  ać  kạki  ṭhenge
tahẽkana. Engat́tet́ bạnuite uni gidrạ do okoege thoṛa hõ bako
egerea. Kạkitet́ do ạḍi ãṭe dulạredekan tahẽkana. Mit́din uni
gidrạ do Iskul khon mit́ gateaḱ kolome kombṛo ạguket́te ać kạki
uduḱadea, menkhan kạkitet́ do jãhãn eger se mit́bar katha baṅ
bakhẽṛkate boroṅe sarhaokedea. Onkage arhõ mit́din uni gidrạ do
aćren  gate  aḱ  oṛaḱ  khon  aṅroṕ  kombṛo  ạgukate  kạkitaeye
emadea, kạkitet́ do ona ńutumte arhõ bạṛtiye sarhaokedea.

Nonkage ńel ńelte koṛa gidrạ doe hara buru metaḱme juạnena.
Harayen khane arhõ bạṛić hor sećge taṛamkeda, kạṭić-lạṭu
joto lekan jinis kombṛo dhurạuena. Ado mit́din kombṛo jokhene saṕ
ńamena. Ado uniạḱ bicạr do adalot re hoyen khan jiwi ṭonṭa se
gujuḱ reaḱko hukumkeda. Ado idi lahareko kulikedea, amaḱ jãhãn
sana menaḱtama? Menaḱkhanem lại sodor daṛeaḱa. Note kạkitet́ hõ
uniaḱ  gujuḱ  sạjại  ańjomte  bogete  moca  bet́kate  hũk  hũke
raḱeda. Ado calaḱ lahare uni koṛa doe menkeda, hẽ menaḱtińa,
thoṛa iń kạki sãoiń ropoṛa. Ona menket́ torage ać kạki ṭhene
senena ar luture gerketaete metadea, kạki am karontege teheń ińaḱ
nonkan  dosa.  Pạhil  khonge  bạṛićaḱ  khonem  or  ruạṛliń  khan
nonkan gujuḱ dosare ohoń paṛaokoḱa.

Sikhạuna:  Hok-behok  se  bhage-bạṛić  kạmi  babotre  gidrạko  do
kạṭić khonge sikhnạt se cecet́aḱ emako hoyoḱa.

Mit́ṭen Lelha Hoṛaḱ Golpo
Mit́ṭen lelha hoṛe tahẽkana. Ato-ṭolaren sanam hoṛgeko baḍaekan
tahẽkana nui do ạḍitet́ge lelhagea. Uni do mit́din hạṭiạte Merom
kirińe senena. Ado senkate Merom ạkhrińiće kulikedea, nui kạṭić

macha Merom aḱ dam do tinạḱ paṛaoḱa? Uni hoṛ hõe baḍaekan
tahẽkana je, nui doe lelha machagea onate metadea, pongel (40) hajar
paṛaoḱa. Unre uni hoṛ doe mengot́keda, nui kạṭić Merom aḱ dam
nunạḱ ṭaka cedaḱ? Khan ạkhrińić doe metadea, ente nui Merom do
ńeloḱte kạṭićge rehõ joto mahna se cando reaḱ ńutume ńum
daṛeaḱa! Ado Merom mạlik do Meromaḱ dea ceṭaḱgot́ket́ torage
Merom do May May raraḱe dhurạuena, adoe metadea ńelkedam eṭaḱ
Merom ko khon nui do ṭhoṛae dosra machagea, cet́leka mahna se cando
reaḱ ńutume ńum daṛeaḱ kana.

Inạkate uni lelha hoṛ do harephare kirińkedete oṛaḱe idikedea.
Oṛaḱ calaokateće hudisena nui Meromtege bạṛti ṭakań arjaoa,
cedaḱje hoṛko samaṅre cando reaḱ ńutumiń roṛ ocoea ar nonkate
ṭakań ńama ariń kisạ̃ṛoḱa. Un jokhen uni hoṛ do uni Merom
hoṛko samaṅre January cando reaḱ ńutum roṛe metadere, Merom do
khạli ghane ghane May cando reaḱ ńutumge lạieda. Ona ańjomte ato-
ṭolaren sanam hoṛ landawaeko ehoṕena. Ado un aneć uni lelha hoṛ
doe andajkeda, sạrige Merom mạlik se ạkhrińic doe eṛe akadea
mente.

Nonḍe khon noa cecet́aḱ bon ńamkea je, jãhãnaḱ kạmi lahare
pạhilte  mońjte  guni  bhạbi,  hudis  ganḍon  ar  bujhạukate  kạmi
hoyoḱa.

Merom Ar Toyo Aḱ Sikhạuna
Golpo
Mit́din mit́ṭen Toyo kuń re ńurena. Ado ạḍi muruke kurumuṭuket́
rehõ kuń khon baṅge rakaṕ daṛelena. Inạ okterege mit́ṭen Merom
do daḱ tetaṅkedete ona kuń sećge calao idiyena. Onḍe heć soren
khan bhitrire Toyo ńel ńamkedea. Khane kulikedea, bhitrire ńui leka
daḱ menaḱa se banȧ. Unre Toyo do aćaḱ ona muskil ghuṛi reaḱ

katha okokate ạḍi muluć mạchi landawate nana parkante kuń daḱe
sarhaokeda. Ar nonkae menkeda, “Noa kuń reaḱ daḱ do ạḍi sebela,
aḍepase  okare  hõ  nonkan  daḱ  bam  sendra  ńam  daṛeaḱa.  Ma
pheḍoḱme ar mon tirpit bhor daḱ ńujoṅme.

Toyo aḱ heṛem kathate Merom do harephare kuńre don khańjoyena.
Daḱe  ńu  biyen  khan  Toyo  sarhaokedea.   Un  jokhen  Toyo  do  kuń
bhitrirekin jhạli akan kathae lạikeda. Onate ona muskil dosa khon
ruạṛ hijuḱ lạgit́ Merome Metadea, “amaḱ banar jaṅga kuń bhitre
dohokate sujhite teṅgonme, enḍekhan amaḱ deare dećkate cetaniń
rakaboḱa. Jãhã lekateń rakaṕlenre am hõń rakaṕmea. Merom do
begor hudis ganḍontege usạra uniaḱ katha lekage rạjiyena. Toyo do
Merom aḱ deare dećena ar algatege uniaḱ dereńre saṕ urućente
kuń  bahre  don  oḍokena.  Adoe  oḍoken  torage  thoṛa  hõ  bae
bilomlet́te  onḍe  khone  dạṛ  pharakena.  Uni  ńelte  Merom  doe
mengot́keda, cedaḱ sorto dom rạput́keda? Toyo doe menkeda, haere
lelha,  hoṛmore  tinạḱgan  uṕ  menaḱtam  inạgan  bohoḱre  bud
tahẽlentam khan rakaboḱ reaḱ hoṛ ạuri ńel jutre ohogem donkea.
Ona  muskil  khon  rakaboḱ  reaḱ  jãhãn  upạige  bạnuḱtama,  am
nijetege ona muskil dosarem don khańjoyena.

Sikhạuna: Jãhãn kạmi laharege hudis ganḍon se guni bhạbi kate
lahaḱ hoyoḱa. Ente soetan aḱ cạl colon baḍae baḍaekatet́ rehõ
uni bhorsawaekan hoṛ do muskil dosare paṛaoḱgea.

Barea Gate Kuṛi
Toma enege are (9) aḱ kelasre rakaṕ got́akana. Uniren mit́ṭen gate
kuṛi menaetaea. Ńutumtae do Anika. Mit́ Iskul regekin paṛhaoḱ
kana. Din hiloḱ unkin do kelas phãk re ńapam rehõkin ńapamgea ar
mit́ sãote ṭifin kin jomet́kan tahẽkana.

Mit́din Toma doe tạṅkhikeda aćren gate do ạḍi nijhume duṛuṕ
akana are ekan dakae jojom kana. Ńeloḱte hõ mẽthã do mirluṅ

machage ńeloḱkantaea. Uni ńelte Toma do aćren gate metadea, cedaḱ
nunạḱ mirluṅem duṛuṕ hape akana? Ado Anika doe roṛ ruạṛadea,
Ar alom mena Toma, bar din khon oṛaḱre caole chaḍa ar cet́ge
bạnuḱanaṅ. Onate iń gogo do eken dakage isin basaṅ akada. Noa
ńelte ạḍi haron ar bhabnageń ạikạukeda. Ente niạ okte oloḱ
paṛhao  baṅkate  jahan  onkan  kạmi  kate  kạuḍi  jogaṛge  bạṛti
jạruṛ bisoe do. Toma doe menkeda, alom bhabnaḱa Anika,  onkan okte
hijuḱa ar unre sanam muskil ar obhab do cabaḱa. Nõḱõe ińaḱ
utugelaṅ hạṭiń joma. Barea hako kuṭiń ạgu akada, mit́ṭen do am
ar mit́ṭen do ińiń joma. Ado menket́ torage Toma aćaḱ utu aćren
gate hạṭińadea ar mit́ sãotekin jomkeda. Toma aḱ nonkan beohar
ńelte aćren gate do ạḍi ãṭe rạskạyena

Sikhạuna:  Dulạṛiạ  gate  ko  noa  golpo  khon  cet́  sikhạuna  se
cecet́aḱ bon ńamkea? Sạrige mit́ kathate bon menkea, goṛo gopoṛo
lekan kusi rạskạ mente ar cet́ge bạnuḱa.   

 

  

Mit́ṭen Huḍiń Cẽṛẽ Aḱ
Golpo
Mit́ṭeć huḍiń Cẽṛẽ uḍạu uḍạute thoṛa cetan seće uḍạu
rakaṕenre reaṛte bo̠ro̠pena ar phaka maṭhre ńurhạyena. Onḍege
mit́ṭeć Ḍaṅgra do ghãse ạtińkan tahẽkana.  Uni Ḍaṅgra do
aćkage  Cẽṛẽ  cetanre  ić  got́keda.  Ona  gurićte  Cẽṛẽ  doe
poṭomen  rehõ  lolote  aćaḱ  hoṛmo  reaḱ  bo̠ro̠p  do  golao
cabayentaea.

Thoṛa  ghạṛić  tayom  Cẽṛẽ  doe  pharnaoente  gurić  bhitrire

duṛuṕkatege cero beroe ehoṕena. Un okte onkate Pusi parom calaḱkan
tahẽkana. Uni do Cẽrẽ aḱ cero bero ańjomte gurić khon Cẽṛẽ or
oḍoḱkedea. Ado oḍoḱ torage lakoṕ lakoṕe jomkedea.  

Sikhạuna-1: Jãhãe aḱ bạṛić kạmi je jao oktege am birudre
kạmia nonka do baṅ hõ hoe daṛeaḱa. Menkhan onako modre adom do
amaḱ bhạlạiye ạguia.

Sikhạuna-2: Muskil dosa khon jãhãeye rukhiạlem rehõ amren gate do
bae hoe daṛeaḱa. Unige paseć amren maraṅ bạiri hoyoḱ.

Sikhạuna-3:  Tinre  maraṅ  muskilrem  paṛaoḱ,  unre  moca  do  bond
dohoege bogea.

Toyo Ar Tạruṕ
Mit́ṭen bir re haṛam Tạruṕe tahẽkana. Mit́ okte Tạruṕ do ruạte
kạhilente gujuḱ lekan dosare paṛaoena, ar mit́ṭen dare latar re
gitić katet́ aḍraoate raraḱ kana. Unre ona horte Toyo parom calaḱ
kan tahẽkana. Tạruṕ do Toyo ńelte nehõrate hohoae kana jemon
thoṛa  kathae  ańjomtae.  Toyo  doe  mengot́keda  E  mamo,  ma  roṛme
sạńgiń khongiń ańjoma. Am ṭhen calaḱ do eskargeń bujhạueda.

Tạruṕ doe menkeda, alom eskaroḱa bạń cekamea, ma hijuḱme. Toyo
doe  roṛ  ruạṛadea,  Baṅ  mamo  bạń  bhorsa  daṛeam  kana.  Arhõ
Tạruṕ do nehõrate metaekana ińdoń haṛamena. Ruạ jalateń kạhil
cabayena nonkan daṛe do ar bạnuḱtina, onate gujuḱ dosare duṛuṕ
katet́ unạḱ din reaḱ ińaḱ jingi bitạu re okań ńelakat́, ańjom
akat́ sanamaḱ iń lại oṭowama. Ente am dom ạkilan janwar kana.
Ińaḱ jion reaḱ joto katha do eṭaḱ janwar ko ṭhenem sodora.
Enḍekhan onko hõ ona kathate bhạlại hoyoḱtakoa.

Gujuḱ lahare iń gogo-baba ńutumte kiriạ katet́iń meneda, bạń
cekamea, onkan sạkti se hoṛmore daṛege thor bạnuḱtińa. Onako

katha  ańjomte  mit́  okte  Toyo  do  Tạruṕ  ṭhene  sen  sorena,  are
metadea  cedaḱ  nunạḱem  raḱeda?  Tạruṕ  doe  mengot́keda  dukteń
raḱeda, ente unạḱ unạḱ din khon ruạteń jạbun akana okoege bako
torasediń kana. Ińaḱ dolren joto Tạruṕ ko dạṛ pharaḱ keda.
Eṭaḱ janwariń hohoat́ kore okoege bako hetawat́tińa. Noa haṛam
umerre eṭaḱ hoṛko são galmaraore mońjgeń aṭkara. Tinạḱ jib-
janwarkoń nehõrat́koa, okoege bako bhorsawadińa. Onate amge thoṛa
kathań  bakheṛ  oṭowam  kana,  khemota  katet́  botor  uduḱ  katet́
bạṛti din bam ṭikạu tahẽ daṛeaḱa. Khemota do jahan sompot do
baṅ kana, asol sompot do kana ạkil ar bidiạ. Ạkil bidiạ hoṛge
bạṛtiko  dulạṛkoa.  Am  dom  ạkilangea.  Onate  ḍher  hoṛge  amko
dulạṛ  arko  manotet́mea.  Menkhan  ińdo  ińaḱ  khemot  ar  dos
gunạḱtege nonkan dosareń paṛao akana.

Sikhạuna: Khemota ar jor-joborte okoe hõ bạṛti din bako ṭikạu
tahẽdaṛeaḱa

Sunum  Ar  Dumur  Rasa
Ạkhrińić
Mit́  atore  barea  hoṛkin  tahẽkana.  Mit́  hoṛ  do  dumur  rasa
ạkhrińić, ar eṭagić do sunum ạkhrińić. Dumur rasa ạkhrińić
do ạḍi baeman ar laloćge tahẽkana. Uni do dumur rasa são cini
mesal  kateć  ato-ṭolare  ạkhriń  baṛaet́  tahẽkana.  Nonkage  din
hiloḱ ato-ṭolaren hoṛko ṭhen mesal dumur rasa ạkhriń kateć
ạḍi utạr kạuḍi arjaoet́ kan tahẽkana. Ar note sunum ạkhrińić
do  ạḍi  bebuj-sojha  ar  soromi  hoṛ  metaḱme  cet́  lob  ge  baṅ
tahẽkantaea.  Jaoge  din  hiloḱ  ato-ṭolaren  hoṛko  ṭhen  khạṭi
nạṛkoṛ sunume ạkhrińet́ tahẽkana.

Bana hoṛge ạkinaḱ jinis din hiloḱ ạḍi bạṛtikin ạkhrińet́
tahẽkan rehõ sunum ạkhriń hoṛ do dumur rasa ạkhrińić hoṛ

soman do bae rojgar se arjao daṛeaḱkan tahẽkana. Enrehõ sunum
ạkhrińić  hoṛ  do  tinạḱe  arjaoet́  tahẽkana  inạtege  kusire
tahẽkan tahẽkana ar sisirjạuiće sarhaoede tahẽkana. Nonkage bana
hoṛ ạkhriń mucạtkate ạyuṕ seć tinre mit́te duṛuṕ pantekate
kạuḍikin hisạbet́ tahẽkan unre ńeloḱkan tahẽkana dumur rasa
ạkhriń kan hoṛaḱge bạṛti kạuḍi hoeakana. Ar sunum ạkhrińić
aḱ kạuḍi do ạḍi thoṛa. 

Nonkate dumur rasa ạkhrińić do mesal dumur rasa ạkhrińte ạḍi
aema  kạuḍi  ren  mạlike  hoyena  ar  ona  kạuḍite  dalan  oṛaḱe
benaokeda ar sukte jingi khemaoe ehoṕena. Ar note sunum ạkhriń hoṛ
kom kạuḍi arjao karonte jãhã lekate jom kateć kumbạ oṛaḱre
jingi khemaoa. Dumur rasa ạkhrińić nunạḱ mońj dalan oṛaḱre
tahẽnkan ńelte sunum ạkhriń hoṛ do nase hõ bae hiṅsạlena.
Menkhan dumur rasa ạkhrińić do sunum ạkhriń hoṛ kumbạ oṛaḱre
tahẽnkan ńelte landawae kan tahẽkana ar ạḍi gorob uni ṭhene
udugoḱ kan tahẽkana. Menkhan haere bhạg, mit́din ńindạ ackage
dhạrti laṛaoena, ona laṛaote dumur rasa ạkhrińić aḱ oṛaḱ do
rạput́ chirchạturena. Menkhan sunum ạkhrińić aḱ oṛaḱ do nase
hõ baṅ khotilena. Bạṛić horte kạuḍi arjao lekhan ona do aema
din baṅ ṭikạu tahẽna, ar mońj horte kạuḍi arjao lekhan jug jug
ṭikạu akae tahẽna.   

Eṛe
Mit́  atore  barea  koṛakin  tahẽkana.  Unkin  koṛa  do  jel
kirińa mente mit́din dokankin calaoena. Ado tinre kạsại
(jel  ạkhrińić)  do  unkine  deaket́kina,  unre  unkin  koṛa
modre mit́ koṛa do thoṛa jel hataokate eṭaḱ koṛawaḱ
pokeṭ re bolokeda.

Khange  kạsại  do  ạcuren  torage  doho  akat́  jel  bae  ńel
ńamlet́te unkin koṛae metat́kina-abenge paseć ińaḱ jel

doben  kombṛo  akat́tińa?-  Ona  katha  menket́  torage  jel-e
hataoakat́ koṛa kiriạ kateće menkeda, iń ṭhen do cet́
jelge bạnuḱanaṅ. Ar okoe aḱ pokeṭre tahẽkan uni hõ
kiriạ kateće menkeda, iń hõ amaḱ jel do bạń kombṛo
akada.  Unkinaḱ  onkan  katha  ańjomte  kạsại  doe  bujhạu
ńamkeda, adoe metat́kina nonkan eṛe kathate ar kiriạ kate
ińben eṛe daṛeạńa, menkhan sisirjạuić do ohogeben eṛe
daṛekea.

Sikhạuna:  Kiriạ  kateć  eṛe  aḱ  do  tishõ  bam  sạriaḱ
daṛeaḱa.

 

Lelha Tayan Ar Gạ̃ṛĩ
Mit́ṭen  ạḍi  maraṅ  bir  tahẽkana.  Ona  bir  aṛere  mit́  gaḍa
tahẽkana. Ona gaḍa aṛe re aema lekan hako ar Tayanko tahẽnkan
tahẽkana. Ar birre hõ onkage ạḍi lekan jib-janwarko tahẽnkan
tahẽkana. Onka leka ona birren mit́ Gạ̃ṛĩ ar Tayan tạkin do ạḍi
gatekin tahẽkana.  

Ona gada aṛere adi maran kod dare tahẽkana. Uni Gạ̃ṛĩ do dinạm
din bele kode jomet́kan tahẽkana. Kod jo do ạḍi sebel tahẽkana.
Tinre uni Gạ̃ṛĩ do kode jomet́kan tahẽkana , Tayan hõ kode jom
ocoyedekan tahẽkana. Ar Tayan do kod bele heṛemgei ạikạuet́ kan
tahẽkana.

Mit́ din uni Tayan do cintạkeda cet́ leka ona kod bele heṛemge sebel
kana onkage uni Gạ̃rĩ aḱ kuljạ hõ heṛemge sebela paseć. Hape
hapete Tayan doe goṭa keda  mit́din iń do uni Gạ̃ṛĩ aḱ kuljạń
jomtaea.  Ado  mit́din  uni  Tayan  do  aćren  gate  Gạ̃ṛĩ  metadea,
“bondhu dela gaḍa parom daṛanlaṅ calaḱa.”Gạ̃ṛĩ do uniaḱ ona
katha ańjom kate ạḍige rạskạyena ar calaḱ lạgit́ aćren bondhue

metadea.

Dosar hiloḱ ṭhik tikin okte Tayan ar Gạ̃ṛĩ do gaḍa hanasa parom
calaḱkin dhurạuena. Tayan do aćren bondhu aćaḱ deare ladekedete
paromoḱkin dhurạuena. Tala gaḍare heć kate Tayan do aćaḱ kathae
ehoṕkeda,  bonhu  cedaḱ  hanasalaṅ  parom  calaḱ  kana  badaegeam?
Gạ̃ṛĩ  menkeda,  cedaḱ  bondhu?  Tayane  menkeda  amaḱ  kuljạń
jomtama. Khange uni Gạ̃ṛĩ doe menkeda,” lahare noa katham lạiạńa
to! Ińaḱ kuljạ ma ona kod dare reń doho oṭowakat́! Delalaṅ
ạguia. Ar hõ uni Tayan do ona dare seće mohonḍayena, ado Dare
tiạḱ torage uni Gạ̃ṛĩ do darere ńir dećena are menkeda , lelha
Tayan kuljạ do tis hõ darere baṅ tahẽna!

Rajawaḱ Pukhri
Mit́ten Raja acaḱ disom re aćren porjako niạ, mit́ten pukhri laye
goṭakeda. Pukhri la sạten khan Rajai ḍhạrwạḱ keda, teheń mit́
ńindạ bhitrite ona pukhri towate pereć hoyoḱa. Khan ona disom ren
joto porja joto hoṛ mit́ mit́te mit́ gilạs kate oṛaḱ khon towa
ạgukate ona pukhri dul pereće metat́koa. Jate uni Raja do dosar
hiloḱ ạḍi setaḱre aćaḱ oṛaḱ pinḍạ khon towate pereć akan
pukhri jemone ńel ńam .

Joto hoṛ ṭhen Rajawaḱ katha seṭerena. Mit́ hoṛe cintạyeda, joto
hoṛma oṛaḱ khon gilạste towako ạguia , Jodi eken aćtet́ge noa
ńindạ ńut oktere towa bodol daḱe dul lekhan okoe hõ ohoko bujhạu
daṛeaḱa.

Ar uni hoṛ do joto hoṛ soṅge mit́te senkate eṭaḱ hoṛ baṅko
aṭkar daṛeaḱa monekate mit́ gilạs daḱ ona pukhrirei dul oṭokeda.

Dosar hiloḱ setaḱre Raja aćaḱ pinḍạre teṅgo kateć pukhri seć
beṅget́ kateće hae haeoḱ kana. Aćaḱ sadher pukhri eken daḱte
pereć akana, onare mit́ phoṭa towa hõ bạnuḱa.

https://santalstimes.com/2024/01/09/rajawak-pukhri/


Sikhạuna : Bhage kami reaḱ ạt tahẽlen khan amge ehobme, eṭaḱko
ṭhen do alom bhorsaḱa.


